Biosffer Dyfi Biosphere

Cynllun Grantiau Bychain 2007/08 – crynodeb a gwerthusiad cyffredinol
Fe glustnodwyd swm o arian gan Adran Amgylchedd, Cynaladwyedd a Thai Llywodraeth Cynulliad Cymru ar gyfer gweithgareddau yn ardal Biosffer Dyfi sydd yn berthnasol naill ai i gadwraeth neu i newid yn yr hinsawdd.

Roedd dau amcan i’r cynllun. Yn ogystal â datblygu gweithgareddau ymarferol, gobeithiwyd y byddai’r broses yn cynnal y diddordeb ym menter Biosffer Dyfi yn ystod y cyfnod yr ystyriai UNESCO gais y gymuned i ail-gofrestru’r ardal. Cydnabu Partneriaeth Biosffer Dyfi fod llawer o drafod wedi bod, ac fe groesawyd y cyfle hwn i bobl a natur i fanteisio ar y statws rhyngwladol mawreddog hwn.
I ddechrau fe gafwyd dyraniad o £15,000. Gwariwyd £1000 ohono ar hysbysebu’r cyfle i geisio am grantiau o rhwng £50 a £1000. Bu’r ymateb yn ffafriol ac fe ychwanegwyd £6050 arall gan yr Adran i roi cyfanswm o £20,050 ar gyfer y cynllun.

Gweinyddwyd y grantiau gan ecodyfi ar ran Partneriaeth Biosffer Dyfi. Ariannwyd amser staff gan y grant a dderbyniodd ecodyfi gan Gyngor Cefn Gwlad Cymru i greu cysylltiad rhwng y gymuned â phroses Biosffer Dyfi.
Defnyddiwyd y canllawiau canlynol:
· Mae’n rhaid i’r gweithgareddau gynorthwyo i warchod natur, i ddelio ag effeithiau newid yn yr hinsawdd neu arafu newid yn yr hinsawdd. 
· Gall gweithgareddau addysgol a rhai sy’n codi ymwybyddiaeth fod yn gymwys, yn ogystal â phrosiectau ymarferol megis gerddi natur ac arbed ynni.
· Mae pob math o ymgeiswyr yn gymwys, megis busnesau, grwpiau cymunedol, ysgolion ac unigolion.
· Ni ddylai grantiau gael eu defnyddio i wneud rhywbeth y mae’r ymgeisydd yn ei wneud fodd bynnag oherwydd cyfrifoldeb statudol.
· Gall costau gynnwys elfen o gyflog.
· Gall y grant dalu am yr holl neu ran o gostau’r gweithgaredd neu’r prosiect - h.y. nid oes angen am ‘ariannu cyfatebol’ ond fe all y gweithgaredd hwn fod yn rhan o brosiect fwy pe dymunir.
· Bydd yn rhaid i’r grant gael ei gwario’n gyfan gwbl erbyn Mawrth 2008, hyd yn oed os oes gweithgareddau perthnasol yn parhau wedi hyn.
· Bydd yn rhaid i’r ymgeisydd gyflwyno adroddiad ar y gweithgaredd erbyn Ebrill 18fed 2008.
Sefydlwyd y meini prawf hyn gan Bartneriaeth Biosffer Dyfi erbyn diwedd Tachwedd 2007 ac fe gyflwynwyd y don gyntaf o gyhoeddusrwydd yn ystod Mis Rhagfyr. Dibynnwyd yn bennaf ar hysbysebion a datganiadau i’r wasg yn y County Times a’r Cambrian News, llythyron i’r rhai a ddangosodd ddiddordeb yn y Biosffer yn ystod y broses o gysylltu â’r gymuned (ac i ysgolion a rheolwyr prosiect tebygol eraill), gwefannau ecodyfi a’r Biosffer ac ar e-rwydweithio trwy bartneriaid.
Derbyniwyd 51 o ymholiadau, ac fe dderbyniwyd 46 o geisiadau ffurfiol. Allan o’r rhain, fe ddiystyriwyd 9 oherwydd eu bod wedi eu lleoli yn rhy bell o Ddyffryn Dyfi. Ni roddwyd ffin bendant i’r cynllun a phe na fyddai unrhyw geisiadau eraill efallai y byddai’n bosib ystyried y rhain. Roedd y lleoliadau hyn yn cynnwys Dolgellau, Trefeurig a Threfaldwyn. Derbyniwyd ymholiadau eraill o leoliadau a oedd hyd yn oed ymhellach i ffwrdd. Ni recordiwyd y rhain gan nad oedd yn rhesymol i’w hystyried fel deiliaid diddordeb ym Miosffer Dyfi.
Barnwyd fod 5 cais arall hefyd yn anghymwys. Penderfynodd Llywodraeth Cynulliad Cymru na ddylai’r grant hon gael ei gwario ar systemau ynni cynaladwy ar gyfer cartrefi neu’r sector breifat, gan ei fod yn debygol y byddai prosiectau o’r fath yn hawlio mwy o arian nag sydd ar gael. Disgynnodd 4 cais i’r categori hwn.
Cymeradwywyd 28 cais, er na chaniatawyd un ohonynt yn y pen draw. Dyrannwyd yr £20,050 llawn, ond fe ddychwelwyd £876 ohono i Lywodraeth Cynulliad Cymru.
Roedd dosbarthiad daearyddol da o ymgeiswyr llwyddiannus. Lleolwyd 6 prosiect yng Ngheredigion, 6 yng Ngwynedd ac 8 ym Mhowys. Roedd 8 arall hefyd yn berthnasol i’r holl drigolion.
Roedd y mathau o ymgeiswyr llwyddiannus yn amrywio – roedd 10 yn grwpiau gwirfoddol a 5 yn fusnesau, 4 yn ysgolion neu’n grwpiau meithrin a 9 yn unigolion.

Cyflwynodd nifer o’r prosiectau fuddiannau cadwraeth natur yn ogystal â newid yn yr hinsawdd, e.e. y gallu cynhyrchu ychwanegol sydd gan y gwneuthurwr golosg; mae ei waith coedlannu yn golygu gwell rheolaeth o goetiroedd lleol ac mae ei gynnyrch yn disodli’r golosg sy’n dod o gynefinoedd tramor bregus, sydd â goblygiadau arwyddocaol o ran tanwydd ar gyfer cludiant.
Newid yn yr hinsawdd oedd prif bryder 9 o’r prosiectau hyn, tra’r oedd 19 ohonynt wedi targedu gwarchodaeth natur a bioamrywiaeth. 
Rhestrwyd y prosiectau ar daenlen a elwir “Ymgeiswyr am grantiau Medi 5ed 2008” ac mewn dogfen Word o’r enw “Rhestr Grantiau Medi 2008”. Mae’r ddogfen ddiwethaf yn cynnwys gwerthusiad cryno o bob prosiect. Yn ychwanegol, cyflwynodd pob un o’r prosiectau Ffurflen Adroddiad. Mae yma hefyd ddau ddatganiad i’r wasg.
Dyma rai pwyntiau cadarnhaol o’r cynllun grant hwn:
· Fe gadwodd y momentwm i fynd o fewn proses y biosffer gan ddangos fod yma fwy na siarad yn unig.
· Fe gyflwynodd fuddiannau go iawn i warchodaeth natur a newid yn yr hinsawdd.
· Fe gynyddwyd y nifer o bobl gysylltiedig gan gryfhau cysylltiadau.
Pwyntiau dysgu:
· Gall fod wedi cryfhau’r argraff sydd gan rai pobl fod y Biosffer yn ymwneud â’r amgylchedd yn unig. Yn ddelfrydol byddai cynlluniau grant cyfochrog i gefnogi prosiectau sy’n ymwneud â threftadaeth, diwylliant ac economi gynaladwy.
· Golygodd yr amserlen o 4 mis anawsterau, yn enwedig i brosiectau wedi’u lleoli ar dir gwlyb a phrosiectau oedd ag angen caniatâd cynllunio arnynt. Ni fedrwyd cyflawni un prosiect (cyflwynwyd y grant cyn deall fod angen caniatâd cynllunio).
· Nid yw’r galw am brosiectau ynni cynaladwy’n cael ei ddiwallu. 

